
Dathlu Gwyl Dewi

Dechreuodd ddathliadau Gŵyl Dewi y Capel gyda’r Clwb Babanod ar y bore Mercher cyn yr Ŵyl. Hyfryd oedd gweld y plant bach yn eu gwisgoedd yn mwynhau canu a gwneud daffodil o gerdyn. Daeth sawl Mam-gu a Thad-cu a ffrindiau i fwynhau paned a phice ar y maen.

Fore Gwener, Mawrth 1af, roedd y Neuadd  wedi ei gosod ar gyfer Bore Coffi gwahanol i’r arferol. Gyda baneri a Chennin Pedr yn harddu’r lle a llond y Neuadd  o aelodau a ffrindiau, daeth plant y Derbyn o Ysgol Bryniago i’n diddanu. Roedd pawb wrth eu bodd yn gwrando ar berfformiad y plant o dan arweiniad eu hathrawes Miss Helen Richards, gyda Mrs Meinir Jones, Casllwchwr , yn cyfeilio. Diolch Ysgol Bryniago am ddod unwaith eto i roi blas Gŵyl Dewi go iawn i’r Capel!

	Gweinidog:     Y Parch. Llewelyn Picton Jones, BSc, MEd

                       50 Heol Glanffrwd, Pontarddulais, Abertawe, SA4 1QE

                       01792 882889       Lpicjones@aol.com                    


Gwasanaeth Gŵyl Ddewi

Cafwyd gwasanaeth bendithiol ac ystyrlon wrth i  ni ddathlu  Gŵyl  ein Nawddsant  fore Sul 3ydd o Fawrth. Roedd rhan gyntaf yr oedfa o dan ofal y plant a’r ieuenctid, a braf oedd gwrando arnynt yn cyflwyno eu gwahanol eitemau ar lafar ac ar gân.

Cyflwynodd Steffan fraslun o hanes Dewi, a Luccia a Sophia ddarllenodd yr emyn “ Dewch i ddiolch nawr i Dduw.”  Bu’r plant lleiaf,  Nayma, Jac, Ffion a Mared yn dangos cardiau yn dynodi’r enw DEWI, a llinell bwrpasol ganddynt bob yr un i’w chyhoeddi. Cawsom amrywiaeth o gyflwyniadau llafar gan Cai, Rhydian, Harri, Tomos ac Elin, a datganiadau cerddorol gan Ffion, Llŷr, Heledd a Lowri. Cyflwynodd Alys, Annie, Megan a Medi yr emyn    “Diolch Gŵyl Ddewi“. 

[image: image4.jpg]



Hoeliwyd sylw’r gynulleidfa ar gyflwyniad hynod o effeithiol ar bwyntpŵer gan Jennifer yn amlinellu gwahanol hanesion yn ymwneud â bywyd Dewi. Heledd a Meinir a gymerodd at y darllen a’r gweddio yn ystod ail ran y gwasanaeth, a chafwyd unawd hyfryd gan Ashley yn benllanw i’r cyfan. I gloi’r gwasanaeth canodd y gynulleidfa emyn Elfed“Cofia’n gwlad“ gydag arddeliad.
Dilynwyd y gwasanaeth gyda Chawl Cenninn yn y Neuadd.

Costau Cynnal yr Achos

O edrych ar ein Hadroddiad diweddaraf (2012) a nodi'r holl wariant gan gynnwys cynnal yr achos, yr adeiladau, y plant a'r ieuenctid a'r 'Cyfeillion' - os gwnewch y symiau priodol gallwch ddarganfod ein costau fesul dydd. Mae cynnal ein holl weithgareddau yn costio £130 y dydd! Rhywbeth i'w ystyried wrth i ni fel unigolion benderfynu faint i gyfrannu.

	Gair y Gweinidog – Yr Atgyfodiad


Mae’r ffaith fod yr Iesu wedi atgyfodi yn anwadadwy.  Nid oes yr un ffaith yn yr Ysgrythur yn sefyll ar gadarnach sail.  Mae’r cyfnod o ddeugain niwrnod rhwng yr Atgyfodiad a’r Esgyniad yn tystio am y nifer o weithiau yr ymddangosodd yr Iesu,  yn profi hynny tu hwnt i bob amheuaeth. ‘Does neb a ddarllenodd y Testament Newydd yn onest yn amau mai ffydd yn y Crist Atgyfodedig a roddodd fod i’r Eglwys Fore.  

Yr Atgyfodiad yw testun pregethau’r Apostolion a’r Cristnogion cyntaf eraill. I Gristnogion, uchafbwynt yr wythnos sanctaidd yw Bore Sul y Pasg, pan ry’n ni’n cofio am Atgyfodiad Iesu oddi wrth y meirw. Y gred hon yw carreg sylfaen y ffydd Gristnogol.  Eu hargyhoeddiad fod yr Iesu’n fyw a wnaeth y disgyblion ofnus, siomedig yn genhadon tanllyd, di-ofn.  

Mae Paul yn ei lythyr cyntaf at y Corinthiaid (1 Corinthiaid 15:5-8) yn enwi tystion yr Atgyfodiad, rhai fel Pedr a Iago, a bu ef mewn cysylltiad â hwy yn Jerusalem, a chyfeirio at eraill oedd eto’n fyw er bod rhai wedi huno: “….ac iddo ymddangos i Ceffas, ac yna i’r Deuddeg.  Yna, ymddangosodd i fwy na phum cant o’r brodyr ar unwaith ac y mae’r mwyafrif ohonynt yn fyw hyd heddiw, er bod rhai wedi huno.”   

Ry’n ni’n  agosáu at Ŵyl y Pasg - gŵyl sydd yn llawn gobaith a llawenydd i ni fel Cristnogion - Gŵyl yr Atgyfodiad a’r gobaith newydd ym mherson Iesu Grist.   A ga’i ddymuno Pasg hapus a bendithiol i chi gyd!

	Cyfundeb Dwyrain Caerfyrddin a Brycheiniog


Cynhaliwyd Cwrdd Chwarter ym Methania Y Tymbl  brynhawn Mercher, Chwefror 20fed o dan lywyddiaeth Marie Lynne. Trafodwyd y canlynol:


Llythyron o ymateb oddi wrth ysgolion uwchradd y sir mewn perthynas a chaniatáu i’r Lluoedd Arfog gynnal ymgyrchoedd recriwtio


Cyfle i ieuenctid, oed 16 - 19 fynychu cyrsiau CWM. Am fanylion pellach dylid cysylltu a Marie Lynne


Dewis person i fod yn Swyddog Cyswllt i Apêl yr Undeb i gynorthwyo trueiniaid Haiti. Caiff yr Apêl ei lansio yn ystod cyfarfodydd yr Undeb ym Mis Mehefin

Yn dilyn y trafodaethau uchod cafwyd cyflwyniad gan Ysgrifennydd yr Undeb, Y Parchg Ddr Geraint Tudur ar faterion yn ymwneud â chyfrifoldebau ymddiriedolwyr eglwysi.
Cynhelir y Cwrdd Chwarter nesaf yng Nghapel Bethel Cynghordy, Nos Iau, 2ail o Fai am 6.30. Anerchiad gan Llywydd yr Undeb, Y Parch. Ronald Williams, Caernarfon.
	Arlwywyr Hope-Siloh


Daeth cais i’r Capel ddarparu lluniaeth ysgafn fore Sadwrn, 9fed Mawrth, - heb fawr o amcan ar gyfer faint. Ond credid efallai y byddai tua hanner cant o bobl. 

Yn dilyn dadorchuddio’r plac y tu allan i’r Institiwt i goffáu sefydlu Cymdeithas yr Iaith Gymraeg yn y Bont hanner canrif yn ôl, daeth torf luosog nôl i’r Festri Fawr . Yn wir, daeth cynifer o bobl i’r Capel, fel y  bu rhaid agor y Festri Fach hefyd, - ac roedd  mwy na dwbl yr amcangyfrif yn mwynhau paned! Ond doedd dim angen poeni, yn ôl yr arfer roedd mwy na digon o deisennod a chwpanau i bawb.

Mawr oedd y ganmoliaeth i aelodau’r Capel am eu croeso ac i rai o Ferched y Wawr a ddaeth i gynorthwyo. 

	Newyddion


Marwolaethau

Trist yw cofnodi marwolaeth un o’n haelodau yn ystod y misoedd diwethaf, sef Mr Wilfred Williams o Rhodfa’r Wiwer, Fforest. Fel Eglwys rydym yn cydymdeimlo’n ddwys gyda Hilda, Geraint, Karen a Petrina a’r teulu oll yn eu galar a’u hiraeth.  Cydymdeimlwn yn ddwys hefyd gyda Mrs Sally Evans sydd wedi colli ei chwaer yng nghyfraith, Mrs Joyce Jones, oedd yn byw yng Nghaeredin.
Dymuniadau Gorau

Estynnwn ein dymuniadau gorau i aelodau a fu mewn ysbytai yn y misoedd diwethaf, gan gynnwys Mrs Barbara Rees, Mr Roy Richards, Mrs Margaret Thomas, Mrs Myfanwy Thomas a Mrs Marian Thomas. Dymunwn yn dda  i Mr Ronald Williams wrth iddo symud i fyw i Gartref Preswyl Llysgwyn.  Cofiwn hefyd am ein holl aelodau sydd mewn cartrefi preswyl neu’n gaeth i’w cartrefi a dymunwn yn dda iddynt.  

Penblwydd arbennig

Rydym yn llongyfarch ac yn dymuno’n dda i Mrs Enid Morris, Arlan Gwili, ac i Mr Lemuel Davies, Fferm Tal y Cynllwyn, ar ddathlu eu penblwyddi yn 90 mlwydd oed yn ddiweddar.   
Trysorydd yn Ymddeol

Fe etholwyd Mr Denzil John yn ddiacon ym 1968, a gwasanaethodd am gyfnod hir iawn fel Trysorydd ac fel Ysgrifennydd hefyd, gan ddal y ddwy swydd am flynyddoedd lawer. Bu’n gyfraniad unigryw ac arbennig iawn, ac mae’r eglwys yn ddyledus iddo am ei waith trylwyr a chyson ar hyd yr amser. Ar ran yr Eglwys cyflwynodd y Gweinidog rodd i Mr John, sef llun mewn ffrâm o'r capel gydag arysgrif priodol arno. 

Adran y Chwiorydd
Cynhelir gwasanaeth Blynyddol yng Nghapel Newydd Llandeilo, Nos Fawrth 16 o Ebrill am 7 o'r gloch. Y siaradwr gwadd fydd Mr Wynford Ellis Owen. 
Cymorth Cristnogol

 Diolch i Betty, Maureen, Gwen, y ddwy Jennifer a Marie Lynne am gynorthwyo gyda’r casglu yn ddiweddar y tu allan i Tesco.

Eisteddfod yr Urdd

Llongyfarchiadau i blant a phobl ifanc y capel ar eu llwyddiannau yn eisteddfodau cylch a sir yr Urdd yn ddiweddar. Dymuniadau gorau i’r rhai fydd yn cystadlu yn Sir Benfro fis Mai!
Gwaith Adfer Diweddaraf

Bellach gallwn gadarnhau i ni dderbyn y grantiau canlynol ar gyfer gwaith adfer waliau allanol y Festri Fawr:


Cynllun Mannau Addoli Rhestredig - £2,500


CADW - £3000


Ymddiriedolaeth Deddf Y Degwm - £1000

Gyda chyfanswm y costau yn £14,500, talwyd £8,000 allan o'n Cronfa Adeiladau.

Deiseb - Capel Siloh

I barhau â'r frwydr i ddylanwadu ar yr awdurdodau i ddatrys problem adeiladau Siloh gynt, rydym wedi paratoi deiseb. Os gwelwch yn dda, a wnewch chi sicrhau eich bod wedi arwyddo'r ddeiseb (copi yn y cyntedd) ac annog eraill i wneud hefyd (copïau mewn canolfannau canolog amrywiol yn y Bont).

Apêl am Gynorthwywyr 

Ydych chi’n hoffi twtio a chymoni y tu fas i’ch cartref? Os ydych yn dda yn brwsio a glanhau, beth am gynnig eich enw i roi rhyw awr nawr ac yn y man i lanhau y tu allan i’ch cartref ysbrydol? Rydym yn cael dipyn o fwsogl yn disgyn o’r to i’r llawr wrth ochr ac o flaen y Capel a byddai’n braf cael mwy o enwau i fynd ar y rota i gynorthwyo gyda’r gwaith pan fo angen. Gwerthfawrogwn yn fawr y gwaith clodwiw sy’n cael ei gyflawni eisoes gan nifer o’n haelodau  wrth lanhau’r tu mewn. 

Hen Adroddiadau Capel Hope

Cafwyd ymateb gwych i'r cais yn y rhifyn blaenorol o Cwlwm am gopïau o Adroddiadau'r gorffennol oedd 'ar goll' o'r gyfres. Bellach mae gennym y cyfan, o 1892 hyd at 2012 ond am 1969 a 1970. Oes rhywun yn gallu helpu?

	Trefn Gwasanaethau 


Mawrth 24  (Sul y Blodau)       
Gweinidog   

Mawrth 29 (Y Groglith)            
10.30 Oedfa Gymun Undebol yn y Trinity              

Mawrth 31 (Y Pasg)                
Gweinidog (Cymun)                                                             
  6pm Noson o Fawl  yr Ofalaeth -  Bethesda  

Ebrill 7                                        
Gweinidog
Ebrill 14                              

Gweinidog 

Ebrill 21                              

Gweinidog                                      
Ebrill 28                              

Gweinidog 

Mai 5                                   

Gweinidog (Cymun)                                           

Mai 12                                

Gweinidog  (Oedfa Cymorth Cristnogol)          

6pm Cyrddau Pregethu Bethesda (Parchedig Geraint Tudur)

Mai 19    (Pentecost )              
Mr John Harry  

Mai 26                                

Parch. Christopher Owen  

Mehefin 2                           

Gweinidog (Cymun)                                                                                           

Mehefin 9                           

Gweinidog                                                                            





6pm    Cymanfa Ganu Llangennech

Mehefin 16                         

Mrs. Ann Walters                                                                                                                   

Mehefin 23                         

Gweinidog   (Tabernacl yn ymuno)                                                                                      

Mehefin 30                         

Gweinidog

	Eglwysi Cymraeg Pontarddulais a’r Cylch


Mawrth 26ain  (Nos Fawrth) 
Cyfarfod i baratoi am y Pasg o dan ofal Gweinidogion y  Pentref yng Nghapel Hope-Siloh am 7.00 y.h.

Mawrth 29ain  (Gwener y Groglith) 
Oedfa Gymun Undebol yn y Trinity am 10.30 yb

                                                            ( Oedfa o dan ofal ein Gweinidog)

Ebrill 19eg (Nos Wener)

Ymdrech Arbennig yn yr Institiwt am 6 o’r gloch

	Wythnos Cymorth Cristnogol


Dydd Gwener  Mai 10fed
Cinio bara a chaws 11.30 – 1.30 yn Hope-Siloh

Dydd Sul  Mai 12fed

Gwasanaeth Cymorth Cristnogol yn Hope- Siloh

Nos Iau  Mai 16eg

Gwasanaeth Undebol Cymorth Cristnogol – 7 o’r gloch yn y capel  

                                    
Wesleaidd Saesneg.
	Cyngherddau


Mae’n siŵr eich bod yn gwybod am Gôr Llanddarog, côr sydd wedi ennill deirgwaith o’r bron yn yr Eisteddfod Genedlaethol. Mae rhai o’n haelodau ni yn aelodau o’r côr hwn sy’n cael ei hyfforddi a’i harwain gan Mrs Meinir Richards. 

Cyflwynir cyngerdd gan y côr yng Nghapel Hope-Siloh, nos Wener 29ain Mehefin, gyda’r elw i Gronfa’r Organ. Bydd tocynnau ar werth yn fuan, ond nodwch y dyddiad nawr!

Nos Wener, 17eg Mai, bydd Côr Ysgol Iau Llangennech yn y Capel yn perfformio. Mae’r Côr hwn wedi bod yn llwyddiannus yn Eisteddfodau’r Urdd ac edrychwn ymlaen at glywed y plant yn perfformio i ni.

	Hanes Capel Siloh 


Ar Nos Iau, Medi 15fed. 1994 bu cyfarfod nodedig o dan lywyddiaeth y Parch. Leslie Jones yng Nghapel yr Annibynwyr Siloh. Daeth cynrychiolaeth gref ynghyd y noson honno i ddathlu canmlwyddiant Capel Siloh. Ym 1894 penderfynwyd codi adeilad fel mangre sefydlog i addoli, sef yr adeilad a adwaenir fel Festri Siloh. Fodd bynnag eginodd achos yr annibynwyr yn Siloh yn dilyn nifer o gyfarfodydd crefyddol mewn tai yn y gymuned a hefyd yn y Dafarn Goffi, sef yr Emporium, ar waelod pentref Pontarddulais. Cwblhawyd y dasg o godi’r capel bach cyn diwedd mis Awst ym 1894 ond oherwydd cynnydd sylweddol yn yr aelodaeth codwyd capel yn fwy erbyn 1910. 

Bu ffyniant a chynnydd ar hyd y degawdau o dan arweiniad sawl gweinidog gweithgar, medrus. Y cyntaf oedd y Parchedig Evan Powell (1895) ac wedyn yn eu tro fe ordeiniwyd y Parchedigion Ben Davies (1904), W. R. Lloyd (1911) a Ben Davies (1919). Daeth yr olaf yn syth o’r fyddin Rhyfel Byd Cyntaf i wasanaethu am gyfnod o 39 blynedd. Er mwyn talu am gapel Siloh cynhaliwyd operetau, dramâu a chyngherddau o dan arweinyddiaeth y Parchedig W. R. Lloyd. Daeth hwn o Gymer i Bontarddulais.

Sylweddolodd ef fod talent aruthrol at ganu ac adrodd ymysg yr aelodaeth ac aeth ati i ddatblygu’r doniau hyn. Fe barhaodd y brwdfrydedd hyn dros y blynyddoedd nes y ffurfiwyd cerddorfa capel yn cynnwys offerynnau llinynnol ac offer chwyth a phres.  Daeth y gerddorfa i ben pan osodwyd organ yn y capel yn y chwedegau.

Cofir yr ail Ben Davies am ei bregethau byw a gwreiddiol. Roedd hwn yn ddoniol iawn ei gymeriad ac annwyl iawn gydag oedolion a phlant. Roedd yn byw gyda’i wraig, Mrs. Davies a’i ferch, Mary ym mans y capel gyferbyn a Siloh ar Heol Glynllwchwr. Dyn yn llawn hiwmor a direidus ydoedd a phawb o’r hynaf i’r ieuengaf wrth eu boddau yn ei gwmni.

Gweinidogion diweddaraf Siloh oedd y Parchedigion J. Derfel Rees (1960), Alan Hefin John (1969), D. Leslie Jones (1993) a Llewelyn Picton Jones (2003) a phob un yn eu tro yn frwdfrydig, gweithgar, hoffus a dawnus.

Roedd tipyn o dalent canu, actio ac adrodd yn y gwmnïaeth o’r cychwyn a nifer o aelodau Siloh yn perthyn i Gôr Mawr Pontarddulais o dan arweiniad Haydn Thomas. Ym 1930 yn Eisteddfod Genedlaethol Llanelli daeth Côr Pontarddulais yn ail i Gôr Ystalyfera a Chôr Llanelli yn drydydd. Y tro olaf i’r Côr Mawr gystadlu oedd yn Eisteddfod Genedlaethol Porth Talbot a daethpwyd yn gyntaf y tro hwnnw. Roedd Côr Capel Siloh yn amlwg hefyd yn perfformio cantawdau ac operetau megis ‘Joseph’ ym 1923 o dan arweiniad John Rees (Llew Llwchwr). Mwy diweddar perfformiwyd ‘Zurika the Gipsy Maid’ o dan arweiniad Arthur Miles a Jack Miles yn cynhyrchu. Daeth Côr y Capel yn gyntaf yn Eisteddfod Abertawe 1964 o dan arweiniad Arthur Miles mewn cystadleuaeth i gorau capeli a chorau gwledig. Heblaw cerddorfa enwog Siloh o dan Ifor Daniel a nes ymlaen Ivor Owen Morgan roedd Siloh yn meddu ar gwmnïau drama a daethpwyd yn gyntaf yn Eisteddfod Genedlaethol Castell-nedd 1918 am berfformio ‘Maes-y-meillion.’ Bu Cwmni Drama Siloh wrthi’n perfformio dramau o 1947 ymlaen o dan arweiniad y cynhyrchydd Jack Miles. Viramu Rees (Heol  Dulais) oedd y codwr canu am flynyddoedd lawer ac yn ei ddilyn roedd Arthur Miles, arweinydd cyntaf Côr Glandulais.

Ifor Miles

	Beibl.net


Ar Ddydd Gŵyl Ddewi  gwelwyd arweinyddion eglwysig yn uno i ddathlu 25 mlynedd ers cyhoeddi‘r Beibl Cymraeg Newydd, a chwbwlhau’r Beibl cyfan ar-lein ar safle beibl.net. Mae iaith beibl.net yn wahanol  iawn i’r cyfeithiadau cyfarwydd gan mai arddull lafar sydd iddo. Fe’i  bwriadwyd yn benodol ar gyfer pobl ifanc a dysgwyr y Gymraeg, ac erbyn hyn rydym fel cynulleidfa yn gyfarwydd a chlywed ein pobl ifanc yn ei ddarllen.

Mae’n adnodd gwerthfawr iawn i’r Gymru gyfoes ac yn sicr mae o gymorth mawr i’n hieuenctid. Nawr mae’n bosib rhannu ein hoff adnodau drwy gyfrwng rhwydweithiau cymdeithasol megis Gweplyfr, Trydar a Blog.

	    Y Clwb Ieuenctid


Mae Clwb Ieuenctid Hope-Siloh wedi bod yn llwyddiant mawr, gyda phump ar hugain yn mynychu bob yn ail Nos Sul. Mae’r clwb wedi bod yn rhedeg am sawl blwyddyn erbyn hyn ac mae’r plant wedi tyfu’n bobl ifanc.  Penderfynwyd cynnal Astudiaeth Feiblaidd ieuenctid ar gyfer y rhai hŷn, er mwyn i ni allu mynd yn ddyfnach na’r slot 5 munud sydd yn y clwb.

Mae’r Astudiaeth Feiblaidd, neu’r Sei@, yn cwrdd pob yn ail Nos Sul ac mae yna rhwng deg a phymtheg yn bresennol bob tro.  Yn wahanol i’r clwb sydd yn llawn gemau a rhedeg o gwmpas, mae’r noson yn digwydd o amgylch bwrdd yn y festri fach.  Rydym yn bwyta pizzas ac yna dechreuwn â gweithgaredd ysgafn, cyn astudio Efengyl Marc gyda’n gilydd.

Fe ddechreuon ni wrth drafod sylfeini’r ffydd – Pwy yw Iesu? Pam bu Iesu farw? Beth yw ffydd?  Ond erbyn hyn mae’r ieuenctid wedi aeddfedu ac yn astudio pynciau anoddach, fel yr Ysbryd Glân a phwysigrwydd yr eglwys.

Mae pawb yn ymateb yn wych, gyda sawl un yn cyfrannu.  Mae’n fraint cael gwrando ar y bobl ifanc yn trafod mewn ffordd sydd yn dangos eu bod nhw’n deall yr Efengyl, ac yn gweld eu sefyllfaoedd pob dydd trwy lygaid ffydd.  Uchafbwynt y noson i mi yw cael clywed y bobl ifanc yn gweddïo gweddïau onest a rhai sydd yn dangos eu bod nhw’n adnabod eu Gwaredwr.

Nos Sul diwethaf fe ysgrifennodd rhai o’r grŵp Sei@ am eu profiadau, dyma rhai o’u sylwadau:

“Mae Sei@ wedi helpu fi ddeall fwy am yr Arglwydd”

“Mae Sei@ yn hwyl oherwydd rydym yn dysgu am bopeth sydd angen gwybod am Dduw ac mae’n siawns i ofyn unrhyw gwestiynau ‘rydym angen eu gofyn”

“Ry’ ni’n dysgu llawer am Dduw a beth yw Cristnogaeth. Cyn Sei@ doeddwn i ddim yn gwybod hanner y pethau rwyf yn eu gwqybod am Gristnogaeth erbyn hyn!“

“Mae’n hwyl dysgu pethau newydd pob pythefnos a gwneud hynny mewn grwpiau gyda fy ffrindiau”

“Rydym yn chwarae gemau, cael bwyd ac yn astudio’r Beibl.  Rydym yn dysgu am beth yw’r Beibl ac yn dysgu am yr Ysbryd Glân ac Iesu”

“Mae’n llawer o hwyl! Dim ond 50c!”

Ar ôl y sylwadau uchod, bydd rhaid i ni ddisgwyl sawl oedolyn yn y sesiwn nesaf!!!  Yn enwedig gan 

mai dim ond 50c yw’r pris! 
Mae’n fraint cael dysgu a rhannu gyda’r bobl ifanc.  Yr ydym yn bwriadu cario ymlaen gyda’n hastudiaethau ac estyn allan i’n ffrindiau, ac ar hyn o bryd mae pawb yn edrych ymlaen at ein gwyliau haf yn Llanmadog! 

                                                                                                                    J. Derek Rees

Trefniadau'r Ysgol a Clwb Ieuenctid dros y Pasg
Nos Sul y Pasg - Dim Clwb Ieuenctid

Ni fydd Ysgol Sul na Chlwb Ieuenctid ar y 7 fed na'r 14eg o Ebrill.  Ail gychwyn - 21ain o Ebrill.

	                                           Cymdeithas Cyfeillion 


Fe aeth 38 o aelodau Hope-Siloh i Glwb Rygbi Pontarddulais Nos Lun, Rhagfyr 10fed. i fwynhau cinio i ddathlu’r Nadolig. Roedd Mrs. Joanne Miles Davies, y gogyddes, wedi paratoi bwyd blasus a danteithion hyfryd i’r aelodau. “Bwytewch a mwynhewch” oedd arwyddair y noson ac fe gafodd bawb amser llawen. 

Ym mis Chwefror daeth y Gymdeithas ynghyd i glywed am drysorau unigolion. Galwyd yr achlysur

yn “Arddangos Trysorau.” Cafwyd hanesion a storiâu hwylus gan aelodau’r Gymdeithas. Dangoswyd lluniau, gwaith llaw ac anrhegion gan Gwenda ac Ifor Miles. Iris Thomas, Mair Davies, Eric Jones a 

Llew Picton Jones. Trueni bod cymaint o’n haelodaeth yn cadw draw o ddigwyddiadau diddorol fel hyn.
Wrth gwrs roedd Dydd Sul, Mawrth 3 yn ddiwrnod mawr a chofiadwy wrth inni ddathlu “Gwyl Ddewi” gyda gwasanaeth yn y Capel a chawl blasus yn y Neuadd Fawr. Diolch i Iris, Jean a’r tîm o wragedd am baratoi’r cawl ac am weini yn ystod y bwyta. 

Bydd y Gymdeithas yn cyfarfod nesaf  Nos Fawrth, Mawrth 26 yng nghwmni Gweinidogion yr ardal.
Ddechrau mis Mai, bydd Cymdeithas Cyfeillion y Capel yn mynd ar bererindod i Soar y Mynydd, gan alw am ginio yn Llanymddyfri ar y ffordd ac ymweld hefyd â Phantycelyn. Gwenda Miles a Mair sy’n casglu’r enwau. 

	Priodas


Llongyfarchiadau i Adrian Killa ac Alison Williams ar eu priodas yng Nghapel Hope-Siloh, Ionawr 2il.  Pob bendith iddynt hwy ac Efa Lili i’r dyfodol.

	Dathlu’r Nadolig

Bu’n gyfnod byrlymus dros ben wrth i ni ddathlu’r 
Nadolig yng Nghapel Hope-Siloh.

Y Clwb Babanod

Cafodd plant Clwb Babanod y capel hwyl wrth ddathlu’r Nadolig. Yr wythnos cyn y Nadolig daeth rhyw 24 o blant bach i barti Nadolig y Clwb Babanod a chafwyd parti bywiog gyda digon o ganu, chwarae a bwyta. Uchafbwynt y parti oedd ymweliad Siôn Corn – daeth ag anrheg hael i bob plentyn.

	Dathlu’r Nadolig

Yr Ysgol Sul

Hyfrydwch yw gweld brwdfrydedd y plant yn yr Ysgol Sul.  Cafwyd parti Nadolig cyffrous gyda’r festri fawr yn llawn wrth i’r plant a’r oedolion fwynhau sgod a sglods cyn croesawu Siôn Corn.  Penllanw gweithgarwch yr Ysgol Sul oedd Gwasanaeth  Nadolig y plant a’r ieuenctid fore Sul 23 Rhagfyr. Cyflwynwyd stori’r geni yn gyntaf gan y plant uwchradd ar ffurf sioe sgwrsio a sgets  cyn  cyflwyniad y plant cynradd.  Bu’r bobl ifanc yn cyfrannu hefyd at yr oedfa drwy ddarllen o’r ysgrythur a chafwyd unawd hudolus gan Ashley Evans o “Anfonaf Angel”.  Ychwanegwyd at naws hyfryd y gwasanaeth gan rai o aelodau Band Pres Pontarddulais.

Gwasanaeth Golau Cannwyll
Aeth yn draddodiad gennym bellach ar y nos Sul cyn y Nadolig,  i osod y cadeiriau o gwmpas y byrddau yn y Festri Fawr, a chynnau’r canhwyllau yn y lanternau. Daw’r gynulleidfa i mewn o’r Festri Fach i sŵn côr o oedolion ifainc ar y llwyfan yn canu’r garol agoriadol. 

Felly, eleni eto, gyda chymorth taflunydd y cyfrifiadur ar y sgrîn, cyflwynwyd darlleniadau, caneuon a charolau cyfoes a thradoddiadol gan y criw talentog. Yn dilyn y gwasanaeth, gweiniwyd mins peis a gwin poeth ( dialcohol! ) i’r gynulleidfa luosog. Casglwyd £110 tuag at Ganolfan Ddydd West Cross ar gyfer oedolion ag anghenion arbennig a’i gyflwyno drwy law Christine Stephens. 
Erbyn hyn enillodd y gwasanaeth arbennig hwn gefnogaeth y tu hwnt i aelodaeth y capel yn unig, a braf oedd gweld y Festri Fawr yn llawn o bobl yn mwynhau un o ddathliadau’r Ŵyl.

Dydd Nadolig

Penllanw dathliadau’r Nadolig oedd yr oedfa gymun ystyrlon a gynhaliwyd o dan ofal y gweinidog.  Crëwyd naws addolgar a hyfryd wrth i ni gydnabod o’r newydd  “ Iesu yw, gwir Fab Duw, ffrind a phrynwr dynol - ryw.”

